
సంభావనంబు వడసి యాసీనుం డై గాలవుండు నమ్మహాత్ముండు వివరించునచ్యుతమ

హిమాత్మకంబు లగుపుణ్యకథనంబు లాకర్ణించుచుఁ గృతాంజలియై యి ట్లనియె.

	క.	
చూచితి ననేకతీర్థము, లీచందముపుణ్యతీర్థ మే నెఱుఁగ మునీం

ద్రా! చిత్తము తెలివొందెను, గోచరమె యహోబలంబు కొనియాడంగన్.

	క.	
ఇచ్చట దొల్లి జనార్దనుఁ, డచ్చపువాలారుగోళ్ల నసురవరేణ్యున్

వ్రచ్చె నన నతనిసూనుని, మెచ్చె ననఁగ నేను విందు మితకథనములన్.

	సీ.	
అఖిలలోకేశ్వరుం డగురమాధిపుతోడ విడువనివైరంబు దొడరునట్టి

మోఱక మేటికో మొలచె దైత్యునిబుద్ధి నెబ్బంగి నిష్ఠ దైత్యేంద్రసుతుఁడు

శ్రీవత్సవక్షు మెచ్చించె శ్రీనరసింహమూర్తి యేకారణమున జనించె

విభుఁ డహోబలనాథవిఖ్యాతి నెట్లొందె నీతీర్థవరమున నిందుఁ గలుగు



	 







	గీ.	
పుణ్యతీర్థంబు లెయ్యవి భూరిపుణ్య!, యింతయు సవిస్తరంబుగా నింపు మిగుల

నానతిచ్చి కృతార్థుఁ జేయంగవలయు, నన్ను నిమ్మును లెల్ల నానందమొంద.

	క.	
అని పలికిన గాలవుపలు, కనుమోదించుచు మునీంద్రు లందఱుఁ దమ నె

మ్మనములు చెవులకు సొమ్ముగ, నొనరించి కుతూహలాధికోల్లాసితులై.

	క.	
తనవదనమునన చూడ్కులు, నినుపఁగ దేవశ్రవుండు నిరుపమవిద్యా

ఘనుఁ డి ట్లనియెను గాలవుఁ, గనుఁగొని గంభీరవాక్ప్రకారప్రౌఢిన్.

	క.	
నీ వడిగిన యర్థము ముని, సేవితము సమగ్రబోధసిద్ధిప్రద మి

ష్టావాప్తికరము శ్రుతిసం, భావితము ప్రశస్తనిత్యపాండిత్యనిధీ!

	క.	
ఏనును బెద్దలచే మును, వీను లలరఁ దనతరంబ విన్నవిధంబున్

మానసమున నున్నతెఱఁగుఁ, గానుపునం గన్నక్రమముఁ గథన మొనర్తున్.

	వ.	
అని పలికి దేవశ్రవుం డిట్లని చెప్పం దొడంగె.

	సీ.	
అఖిలలోకానందుఁ డగుచంద్రుఁ డెందేని గలిగె నుజ్జ్వలఫేనకణముమాడ్కి

నైరావణాదిమహాకరు లెందేని ప్రభవించె మకరశాబములపగిదిఁ

గమనీయసురతరుసముదయం బెందేని జవియించె శైనాలచయము భంగి

భుజవైకమాత మాధవుపత్ని యెందేని పొడమె మాణిక్యంపుబొమ్మపోల్కి



	 







	గీ.	
నాదిమత్స్యకూర్మములవిహారలీలఁ, దనరు నెందేని ప్రకృతి సత్యములకరణి

నట్టి యంభోధి యొప్పారు నద్భుతైక, సారమహనీయమహిను కాధారమగుచు.

	క.	
తాన లవణాబ్ధి యనినను, దాన మధురజలధి యనిన దాన యమృతపా

థోనిధి యనినను సకలా, నూనగుణస్తుతికి నాత్మ యొకఁడ యుదధికిన్.

	క.	
కావున దుగ్ధాంభోనిధి, శ్రీవిభవము వర్ణనంబు చేసెద సాక్షా

చ్ఛ్రీవల్లభమూర్తి యగుటఁ, భావనములు తద్గుణానుభావస్తవముల్.

		 ఈ పేజీలో చివరి మార్పు 7 మే 2021న 15:11కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

